
10 сакавіка 2002 г. споўнілася б 60 год вядомаму беларускаму навукоўцу, гра-
мадскаму і палітычнаму дзеячу, прафесару Міхасю Ткачову. Сёлета ж, 31 каст-
рычніка, споўніцца 10 год з дня смерці гэтага унікальнага чалавека. Усё яго карот-
кае жыццё сталася яскравым прыкладам самаадданага служэння Бацькаўшчыне і
беларускаму народу. І сёння для многіх людзей ён застаецца настаўнікам, сябрам
і паплечнікам.

Доктар гістарычных навук, прафесар Міхась Ткачоў нарадзіўся ў старажыт-
ным беларускім горадзе Мсціславе ў сям’і настаўнікаў Алеся Рыгоравіча (загінуў
у 1942 г. пад Ленінградам, не даведаўшыся аб нараджэнні сына) і Дамінікі Сямё-
наўны. Багатая гісторыя роднага горада, яе матэрыяльныя рэшткі ў выглядзе Зам-
кавай гары, царквы Аляксандра Неўскага, касцёлаў і кляштароў кармелітаў і езуі-
таў моцна паўплывалі на станаўленне рамантычнай асобы будучага навукоўца. З
другога боку, цяжкае і паўгалоднае паваеннае жыццё ў сталінскім і постсталінскім
Савецкім Саюзе, несправядлівасць і здзек над людзьмі функцыянераў Камуністыч-
най партыі і чыноўнікаў савецкай улады спрычыніліся да ранняга духоўнага і
грамадзянскага сталення.

У 1959 г. Міхась Ткачоў паступае на гістарычны факультэт БДУ. Менавіта з
гэтага часу ён канчаткова «захварэў» сярэднявечнай гісторыяй беларускага наро-
да. Але вучоба пачалася не адразу. Бо «разумнікі» з Міністэрства адукацыі прыду-
малі чарговы, тыповы для бальшавікоў, загад: школьнікі, якія не мелі двух гадоў
працоўнага стажу, першы курс вучыліся завочна. Гэта значыць, будучыя інтэлі-
генты павінны былі прайсці рабочую загартоўку. Міхасю Ткачову не хапае не-
калькіх месяцаў працоўнага стажу. Вяртанне ў Мсціслаў, калгас імя Варашылава,
палявод.

1960 год. Ізноў Мінск, БДУ, вучоба. Адаптацыя да тагачаснага Мінска такса-
ма праходзіла балюча. Міхась Ткачоў, правінцыяльны хлопец з рамантычнай ду-
шою, ехаў у беларускую сталіцу як у духоўны цэнтр сваёй Бацькаўшчыны, а яго
сустрэў чужы расійскамоўны горад. Аднак тут ён знайшоў сваё патрыятычнае
асяроддзе. Малады М.Ткачоў знаёміцца з Станіславам Пятровічам Шушкевічам
(бацькам Станіслава Шушкевіча), беларускім паэтам, які нядаўна вярнуўся з ГУ-
ЛАГу, з Язэпам Францавічам Сушынскім, паплечнікам Янкі Купалы па працы ў
суполцы «Загляне сонца і ў нашае ваконца», і інш. У студэнцкую пару лёс пасы-
лае яму і Мікалая Улашчыка, які моцна паўплываў на Міхася Ткачова. Яны сябра-
валі (вопыт і маладосць) да апошніх дзён Мікалая Улашчыка. І таму сваю перад-
апошнюю кнігу «Замкі і людзі» М.Ткачоў прысвячае гэтаму выдатнаму белару-
скаму навукоўцу. Былі і іншыя сустрэчы. Сумнавядомы Лаўрэнцій Сямёнавіч
Абэцэдарскі доўгі час карміў абяцанкамі маладога і здольнага студэнта будучай
аспірантурай. А калі дайшло да справы, адмовіў.

Пасля заканчэння ў 1964 г. вучобы ва універсітэце Міхась Ткачоў быў раз-
меркаваны на працу настаўнікам у г. Жодзіна. Праз 4 гады, у 1968 г., ён паступае
ў аспірантуру пры Інстытуце гісторыі АН Беларусі, праўда, па спецыяльнасці
археалогія, а не гісторыя. Лёсам было наканавана, каб ён стаў не кабінетным

навукоўцам, а рамантыкам-археолагам. Міхась Ткачоў адным з першых на Бела-
русі пачаў працаваць на мяжы гісторыі і археалогіі, вывучаючы абарончае дой-
лідства Вялікага княства Літоўскага ў сярэднявечныя часы. Ён без перабольшван-
ня быў пачынальнікам новага кірунку ў археалогіі на еўрапейскай частцы Савец-
кага Саюза — «гістарычнай археалогіі». Прафесар М.Ткачоў, як ніхто іншы, змог
у сваіх працах гарманічна спалучыць археалагічныя дадзеныя з паведамленнямі
разнастайных гістарычных крыніц, што дазваляла яму рабіць абгрунтаваныя выс-
новы. Заслуга Ткачова і ў тым, што культурныя напластаванні XIV–XVIII ст. у
нашых старажытных гарадах не знішчаюцца экскаватарамі. Сёння «гістарычная
археалогія» — агульнапрызнаная галіна навукі, якая паспяхова развіваецца на Бе-
ларусі, ў Польшчы, Літве, на Украіне. Прафесар Міхась Ткачоў праводзіў археала-
гічныя раскопкі ў Гродне і Наваградку, Лідзе і Крэве, Міры і Геранёнах, Мядзелі і
Маладзечне, Дрысвятах і Іказне, Браславе і іншых месцах. У другой палове 70-х г.
ХХ ст. яго ўвага была скіравана на Усходнюю Беларусь. І зноў раскопкі ў
Віцебску, Магілёве, Мсціслаўлі, Крычаве, Гомелі, Чачэрску, Прапойску і
іншых месцах.

З 1968 г. і да апошніх дзён прафесар Міхась Ткачоў прысвяціў сябе бела-
рускай навуцы. Ім напісана каля 200 навуковых прац, з іх 10 кніг (уключаючы
раздзелы ў калектыўных манаграфіях). У 1972 г. ён абараніў кандыдацкую ды-
сертацыю па тэме «Ваеннае дойлідства Беларусі XIII–XVIII ст. (па помніках
паўночна-заходняй і паўднёва-заходняй Беларусі)». Праз 15 год, у 1987 г., Міхась
Ткачоў паспяхова абараніў доктарскую дысертацыю «Арганізацыя абароны га-
радоў Беларусі XIV–XVIII ст.». На падставе гэтых дысертацый ствараліся кнігі,
якія хутка разыходзіліся паміж спецыялістамі і звычайнымі чытачамі. Гэта Замкі

Беларусі (1-е выд., 1977 г., на беларускай мове, 2-е выд., 1987 г. — на рускай);
Абарончыя збудаванні заходніх зямель Беларусі XIII–XVIII ст. (1978); Замкі і

людзі (1991). Кола навукоўцаў, з якімі падтрымліваў сувязь, шырокае: у Маск-
ве — Л.В.Аляксееў і В.В.Сядоў, у Санкт-Пецярбургу — П.А.Раппапорт, А.М.Кір-
пічнікаў, Ф.Д.Гурэвіч, А.У.Аўсяннікаў, В.А.Булкін; у Рызе — А.В.Цаўне, у То-
руні — Ст.Александровіч.

Гісторык, археолаг, крыніцазнаўца, геральдыст — вось няпоўны спіс яго
талентаў. Галоўная ўвага Міхася Ткачова была накіравана на даследаванні ба-
гатай і разнастайнай вайсковай гісторыі Беларусі. На падставе глыбокага ана-
лізу гістарычных, археалагічных і іканаграфічных крыніцаў прафесар М.Ткачоў
прасачыў генезіс, эвалюцыю і этапы развіцця замкаў і абарончых сістэмаў, а
таксама арганізацыю абароны беларускіх гарадоў. М.Ткачоў пераканаўча пака-
заў высокі ўзровень абарончай сістэмы і арганізацыі гарадоў і мястэчак Пад-
няпроўя і Паддзвіння. На яго думку, гэта была рэакцыя на складаныя і небяс-
печныя адносіны ў XVI–XVIII ст. з суседняй Маскоўскай дзяржавай. Паводле
М.Ткачова, вайскова-манументальнае дойлідства Беларусі ў сярэднявеччы заў-
сёды адпавядала патрабаванням часу і спрыяла фарміраванню прыгожага абліч-
ча беларускіх гарадоў. Менавіта прафесар Міхась Ткачоў сваёй навуковай дзей-
насцю пераканаўча даказаў (яшчэ ў той час!), што Беларусь, яе народ займаюць
роўнае і пачэснае месца сярод іншых еўрапейскіх народаў і краін.

Прафесар М.Ткачоў не паспеў выгадаваць сваіх аспірантаў, фармальна ства-
рыць сваю школу. Аднак у яго былі паплечнікі і вучні, неабыякавыя да сярэдня-

вечнай гісторыі і археалогіі — Алег Трусаў, Лявон Калядзінскі, Таццяна Бубень-
ка, Алесь Краўцэвіч, Ігар Чарняўскі, Генадзь Сагановіч, Андрэй Мяцельскі, Ге-
надзь Семянчук, Уладзімір Канановіч і інш. Кожнага з іх характарызуюць актыў-
ная патрыятычная і грамадзянская пазіцыя, высокія прафесіяналізм і маральна-
этычныя нормы. Менавіта гэтыя асобы шмат у чым сёння вызначаюць развіццё
айчыннай медыявістыкі.

З 1978 г. лёс на доўгія 12 год звязаў Міхася Ткачова з Гродна. Ён з асаблівай
любоўю ставіўся да горада над Нёманам, вельмі часта і не без падстаў называў
яго «сапраўдным музеем пад адкрытым небам». М.Ткачоў вельмі шмат зрабіў для
захавання гістарычнай памяці, помнікаў і культурных месцаў Гродна. Выдатны
навуковец, таленавіты выкладчык, актыўны грамадскі дзеяч, ён пакінуў значны
след у жыцці і душах шматлікіх гарадзенцаў розных узростаў.

Плённую навуковую і педагагічную працу М.Ткачоў спалучаў з актыўнай гра-
мадскай і палітычнай дзейнасцю. У канцы 80-х гадоў ХХ ст. ён быў адным з зас-
навальнікаў і доўгачасовым лідарам гарадзенскага гістарычна-культурнага і палі-
тычнага клубу «Паходня». Клуб зрабіўся сапраўдным цэнтрам дэмакратычнага
руху горада, гэта была унікальная школа жыцця і патрыятызму для маладых удзель-
нікаў клубу. У 1989 г. прафесар М.Ткачоў вымушаны пакінуць мілы яго сэрцу
горад Гродна і пераехаць жыць і працаваць у Мінск. Працуючы ў рэдакцыі выда-
вецтва Беларуская Энцыклапедыя (спачатку кіраўніком гістарычнай рэдакцыі, а
пазней галоўным рэдактарам), Міхась Ткачоў быў ініцыятарам стварэння фунда-
ментальнай энцыклапедыі Археалогія і нумізматыка Беларусі, а таксама шасці-
томнага выдання энцыклапедыі Гісторыя Беларусі.

 Актыўная грамадзянская і патрыятычная пазіцыя Міхася Ткачова не дазва-
ляла яму знаходзіцца на ўскраіне бурлівых пераменаў, якія адбываліся на тэрыто-
рыі Савецкага Саюза, які развальваўся. З самага пачатку, з чэрвеня 1988 г., ён
знаходзіўся ў першых шэрагах Адраджэнцаў Беларусі. У гэты час Міхась Ткачоў
абіраецца намеснікам старшыні Сойму Беларускага Народнага Фронту. Ён быў
адным з ініцыятараў, а потым актыўным стваральнікам сацыял-дэмакратычнага
руху Беларусі. У сакавіку 1991 г. Міхась Ткачоў быў абраны старшынёй Цэнт-
ральнай Рады Беларускай Сацыял-Дэмакратычнай Грамады.

Прафесар Міхась Ткачоў — не толькі гучнае імя вядомага вучонага і палі-
тычнага дзеяча. Для большасці людзей, якія яго ведалі асабіста, ён быў у першую
чаргу добрым чалавекам, уважлівым настаўнікам і сябрам. Адкрыты для кожнай
цікавай і арыгінальнай прапановы, ён сам генерыраваў ідэі, большасць з якіх апя-
рэдзілі свой час і толькі цяпер пачынаюць усведамляцца і рэалізоўвацца намі. У
адным з сваіх апошніх інтэрв’ю ў 1992 г. на пытанне «Што Вы лічыцце сёння
галоўным у жыцці Беларусі?» Міхась Ткачоў адказаў: «Лічу важнейшым і неаб-

ходным кожнай партыі, кожнаму чалавеку стаць «дзяржаўнікамі»: усімі сіламі

і сумеснымі намаганнямі мацаваць суверэнітэт і незалежнасць Бацькаўшчыны,

ствараць цывілізаванае, салідарнае, дэмакратычнае грамадства». Час у нашай
краіне быццам спыніўся, і словы Настаўніка актуальныя і сёння.


